
頓悟黃芽理，陰陽稟自然。乾坤爐裡煉，日月鼎中煎。木產長生汞，金烹續命鉛。世人明此道，立便返童顏。

又

宇宙產黃芽，經爐煆作砂。陰陽烹五彩，水火煉三花。鼎內龍降虎，壼中龜遣蛇。功成歸物外，自在樂煙霞。


又〈三韵並用〉

要覓長生路，除非認本元。都來一味藥，剛到〈《全唐》作道〉數千般。丹鼎烹成汞，爐中煉就鉛。依時服一粒，白日上沖天。


又

姹女住瑤臺，仙花滿地開。金苗從此出，玉蘂自天來。鳳舞長生曲，鸞歌續命盃。有人明此道，海變已千回。


又

古往諸仙子，根元占甲庚。水中聞虎嘯，火裡見龍行。進退窮三候，相吞用八絃。沖天功行滿，寒暑不能爭。


又

我悟長生理，太陽伏太陰。離宮〈離一作离〉生白玉，坎〈一作陰〉戶產黃金。要主君臣義。須存子母心。九重神室

